
B9-0132/2023

Rún ó Pharlaimint na hEorpa maidir le bliain amháin a bheith ann ó cuireadh tús le 
hionradh agus cogadh foghach na Rúise i gcoinne na hÚcráine
(2023/2558(RSP))

Tá Parlaimint na hEorpa,

– ag féachaint dá rúin roimhe seo maidir leis an Úcráin,

– ag féachaint don Chomhaontú Comhlachais idir an tAontas Eorpach agus a Bhallstáit, 
de pháirt amháin, agus an Úcráin, den pháirt eile1, agus don Limistéar Domhain agus 
Cuimsitheach Saorthrádála idir an tAontas agus an Úcráin a ghabhann leis an 
gComhaontú Comhlachais sin, a síníodh in 2014,

– ag féachaint don iarratas ar bhallraíocht san Aontas a rinne an Úcráin an 
28 Feabhra 2022, do theachtaireacht ón gCoimisiún an 17 Meitheamh 2022 dar teideal 
Commission Opinion on Ukraine’s application for membership of the European Union 
[Tuairim ón gCoimisiún maidir le hiarratas na hÚcráine ar bhallraíocht san Aontas 
Eorpach] (COM(2022)0407) agus do na conclúidí ón gComhairle Eorpach ina dhiaidh 
sin an 23 agus an 24 Meitheamh 2022,

– ag féachaint don ráiteas comhpháirteach tar éis an 24ú cruinniú mullaigh idir AE agus 
an Úcráin, an 3 Feabhra 2022,

– ag féachaint don chuairt a thug Uachtarán na hÚcráine, Volodymyr Zelenskyy, ar an 
bParlaimint an 9 Feabhra 2023 agus don óráid a thug sé ansin,

– ag féachaint do Riail 132(2) dá Rialacha Nós Imeachta,

A. de bhrí go bhfuil cogadh foghach neamhdhleathach, gan chúis agus gan údar ar bun ag 
an Rúis i gcoinne na hÚcráine ón 24 Feabhra 2022 i leith; de bhrí gur sárú follasach 
agus mínáireach ar Chairt na Náisiún Aontaithe agus ar bhunphrionsabail an dlí 
idirnáisiúnta é an cogadh foghach sin; de bhrí gur fhulaing an Úcráin ó fhogha na Rúise 
ó bhris agóidí amach i mí na Samhna 2013 i gcoinne chinneadh an Uachtaráin a bhí ann 
ag an am síniú an Chomhaontaithe Comhlachais idir an tAontas agus an Úcráin a chur 
ar fionraí;

B. de bhrí go bhfuil ionsaithe gan idirdhealú déanta ag fórsaí na Rúise ar cheantair 
chónaithe agus ar bhonneagar sibhialta; de bhrí gur dúnmharaíodh na mílte sibhialtach, 
lena n-áirítear na céadta leanaí, cheana féin agus go ndearnadh go leor eile díobh a 
chéasadh, a chiapadh, a fhuadach nó a easáitiú le lámh láidir nó go ndearnadh ionsaí 
gnéis orthu; de bhrí go bhfuil neamhaird iomlán á tabhairt ar an dlí daonnúil 
idirnáisiúnta leis an iompar mídhaonnachtúil sin ó fhórsaí na Rúise agus óna seach-
ionadaithe; de bhrí, an 30 Meán Fómhair 2022, go ndearna an Rúis a hionghabháil ar 
réigiúin Donetsk, Kherson, Luhansk agus Zaporizhzhia san Úcráin, atá faoi 

1 IO L 161, 29.5.2014, lch. 3.

fhorghabháil i bpáirt ag an Rúis, a dhearbhú go haontaobhach, sa bhreis ar an 
ionghabháil a rinne sí roimhe sin ar leithinis na Crimé;

C. de bhrí go ndearna an Úcráin iarratas ar dhul isteach san Aontas Eorpach an 28 Feabhra 
2022; de bhrí, an 17 Meitheamh 2022, gur fhoilsigh an Coimisiún a thuairim maidir le 
hiarratas na hÚcráine ar bhallraíocht AE agus gur mhol sé stádas iarrthóra AE a 
thabhairt don Úcráin ar an tuiscint go ndéanfar bearta athchóirithe áirithe amhail iad sin 
a bhaineann le bearta maidir leis an smacht reachta agus maidir leis an gcomhrac i 
gcoinne an éillithe; de bhrí go gcuirfidh an Coimisiún nuashonrú ó bhéal ar fáil maidir 
le comhlíonadh na gcoinníollacha a shonraítear sa tuairim ón gCoimisiún an 17 
Meitheamh 2022 in earrach 2023;

D. de bhrí go bhfuil naoi bpacáiste smachtbhannaí i ndiaidh a chéile tugtha isteach ag an 
Aontas Eorpach i gcoinne na Rúise ón 24 Feabhra 2022, a chuireann leis na bearta a 
forchuireadh ar an Rúis cheana ó 2014 i leith; de bhrí go bhfuil na smachtbhannaí gan 
fasach agus go bhfuil sé mar aidhm leo iarmhairtí tromchúiseacha a fhorchur ar an Rúis 
dá gníomhaíochtaí agus a cumas leanúint den chogadh foghach i gcoinne na hÚcráine a 
chosc go héifeachtach;

1. á athdhearbhú go gcáineann sí, sna téarmaí is láidre is féidir, cogadh foghach na Rúise i 
gcoinne na hÚcráine, chomh maith le rannpháirtíocht na Bealarúise sa chogadh sin; á 
cháineadh go láidir go bhfuil tacaíocht mhíleata á tabhairt ag údaráis na hIaráine don 
Rúis;

2. ag éileamh ar an Rúis deireadh a chur láithreach le gach gníomhaíocht mhíleata san 
Úcráin agus na fórsaí agus an trealamh míleata ar fad a tharraingt siar gan choinníoll ó 
chríoch iomlán na hÚcráine atá aitheanta go hidirnáisiúnta;

3. ag athdhearbhú a dlúthpháirtíochta buanseasmhaí le muintir na hÚcráine, a bhfuil 
misneach agus athléimneacht éachtach fós á léiriú acu; á chur in iúl go bhfuil siad i 
ndlúthpháirtíocht dhomhain le teaghlaigh na mílte íospartach neamhchiontach de chuid 
na hÚcráine sa chogadh seo;

4. ag tacú go hiomlán le neamhspleáchas, ceannasacht agus iomláine chríochach na 
hÚcráine laistigh dá teorainneacha a aithnítear go hidirnáisiúnta, agus á chur i bhfios go 
láidir gur sárú tromchúiseach ar an dlí idirnáisiúnta é an cogadh seo; á athdhearbhú go 
gcáineann sí ionghabháil neamhdhleathach na Rúise ar réigiúin Donetsk, Kherson, 
Luhansk agus Zaporizhzhia san Úcráin, mar aon le leithinis na Crimé;

5. á chur i bhfios go láidir gurb é an príomhchuspóir atá ag an Úcráin an bua a bheith acu 
sa chogadh i gcoinne na Rúise, agus is éard atá i gceist leis sin ná fórsaí uile na Rúise, a 
hionadaithe agus a comhghuaillithe a thiomáint amach as críoch na hÚcráine a 
aithnítear go hidirnáisiúnta; á mheas nach féidir an cuspóir sin a bhaint amach ach 
amháin trí sholáthar gach cineál arm, gan eisceacht, chuig an Úcráin a mhéadú, ar 
soláthar é ar gá a bheith leanúnach, marthanach agus ag dul i méid go seasta; á iarraidh, 
mar chéad chéim eile, go gcuirfí dlús le seachadadh na bpríomh-thancanna catha a bhí 
geallta cheana féin, go ndéanfaí dianmhachnamh ar scairdeanna trodaithe an Iarthair, 
agus ar chórais diúracán fadraoin, a sheachadadh, agus go ndéanfaí méadú suntasach ar 
sheachadtaí muinisean;

6. á mheabhrú gurb é cogadh foghach na Rúise an choinbhleacht mhíleata is mó ar mhór-
roinn na hEorpa ó dheireadh an Dara Cogadh Domhanda agus go léirítear leis an 
choimhlint atá ag dul i méid idir an t-údarásaíochas agus an daonlathas; á chreidiúint go 
bhfuil sé fíorthábhachtach go mbeidh an bua ag an Úcráin chun an méid atá bainte 
amach ag an ord idirnáisiúnta riailbhunaithe agus an dóigh bheatha atá á cóthú ag 
daoine saora le blianta fada san Eoraip agus in áiteanna eile a choinneáil ar bun; á 
mheabhrú go bhfuil muintir na hÚcráine ag troid agus ag fáil bháis ar an láthair chatha 
ar son na luachanna agus na bprionsabal Eorpach a ndéanann saoránaigh AE talamh 
slán díobh agus a théann chun a dtairbhe gach lá;

7. á chreidiúint go mbeidh toradh an chogaidh agus an seasamh a ghlac an comhphobal 
idirnáisiúnta ríthábhachtach do ghníomhaíocht amach anseo arna glacadh ag réimis 
fhorlámhacha eile, atá ag breathnú go dlúth ar chúrsa an chogaidh, toisc, ag brath ar an 
toradh a bheidh air, go bhféadfadh sé iad a dhíspreagadh nó iad a spreagadh chun 
tabhairt faoi ghníomhaíochtaí ceannasacha comhchosúla amhail gníomhaíochtaí na 
Rúise a sháraíonn an dlí idirnáisiúnta i gcoinne a gcomharsana nó na naimhde a 
mheasann sí atá aici, rud a bhainfeadh tuilleadh an bonn den chobhsaíocht, den tslándáil 
agus den tsíocháin idirnáisiúnta;

8. á chur i bhfios go láidir go bhfuil athrú ó bhonn tagtha ar an staid gheopholaitiúil san 
Eoraip, rud a éilíonn cinntí polaitiúla, slándála agus airgeadais atá misniúil, cróga agus 
cuimsitheach ón Aontas Eorpach; á athdhearbhú, sa chomhthéacs sin, go dtacaíonn sí 
leis an gcinneadh ón gComhairle Eorpach stádas mar iarrthóir AE a dheonú don Úcráin; 
á iarraidh ar an gCoimisiún agus ar an gComhairle oibriú chun tús a chur leis an 
gcaibidlíocht aontachais i mbliana; á chreidiúint gur infheistíocht gheostraitéiseach in 
Eoraip aontaithe agus láidir í ballraíocht na hÚcráine in AE agus gurb ionann í agus 
ceannaireacht, diongbháilteacht agus fís a léiriú;

9. á chur i bhfios go láidir go bhfuil géarghá le cuntasacht as coireanna cogaidh, coireanna 
in aghaidh an chine dhaonna agus coir an fhogha atá á ndéanamh ag an Rúis i gcoinne 
na hÚcráine; ag athdhearbhú a hiarrata ar an Aontas agus ar a Bhallstáit ról ceannasach 
a ghlacadh agus tacú go gníomhach le binse speisialta a chur ar bun chun coir an fhogha 
atá á déanamh ag an Rúis i gcoinne na hÚcráine a imscrúdú agus a ionchúiseamh; á 
mheas nach mór dlínse a bheith ag an mbinse idirnáisiúnta speisialta chun imscrúdú a 
dhéanamh ní hamháin ar Vladimir Putin agus ar cheannaireacht pholaitiúil agus 
mhíleata na Rúise ach freisin ar Aliaksandr Lukashenka agus ar an gceannaireacht 
pholaitiúil agus mhíleata sa Bhealarúis, atá ag gníomhú mar stát cumasúcháin;

10. á mheabhrú gurb ionann na hionsaithe agus na hainghníomhartha a rinne an Rúis d’aon 
ghnó agus gníomhartha sceimhlitheoireachta i gcoinne dhaonra na hÚcráine agus gur 
coireanna cogaidh iad; á chur in iúl gur cúis uafáis agus ábhar cáinte di na hionsaithe 
agus na hainghníomhartha sin agus na gníomhartha eile atá déanta ag an Rúis d’fhonn a 
haidhmeanna millteacha polaitiúla san Úcráin agus ar chríoch tíortha eile a bhaint 
amach; i bhfianaise an mhéid thuas, á mheabhrú go bhfuil an Rúis aitheanta mar 
urraitheoir stáit ar an sceimhlitheoireacht agus mar stát a úsáideann modhanna 
sceimhlitheoireachta;

11. ag athdhearbhú a hiarrata ar institiúidí AE agus ar na Ballstáit, chomh maith le 
comhpháirtithe AE, leanúint dá soláthar agus dlús a chur leis an tacaíocht pholaitiúil, 

eacnamaíoch, a bhaineann le bonneagar, airgeadais agus daonnúil uile don Úcráin;

12. á iarraidh ar na Ballstáit an 10ú pacáiste smachtbhannaí i gcoinne na Rúise a ghlacadh a 
luaithe is féidir agus tograí a thíolacadh go réamhghníomhach chun smachtbhannaí a 
leathnú tuilleadh trí earnálacha agus daoine aonair nua a chur san áireamh; á iarraidh go 
ndéanfaí liosta na ndaoine aonair agus na n-eintiteas a ndírítear orthu leis na 
smachtbhannaí a leathnú chun cuideachtaí Rúiseacha atá fós ar mhargaí AE a chur san 
áireamh; á iarraidh ar na comhpháirtithe uile, go háirithe tíortha is iarrthóirí AE agus 
tíortha is iarrthóirí ionchasacha, ailíniú leis na pacáistí smachtbhannaí; á iarraidh ar AE 
leanúint de smachtbhannaí a threisiú i ndlúthchomhordú agus i ndlúthchomhar le 
comhpháirtithe domhanda, agus a gcur chun feidhme éifeachtach á áirithiú ag an am 
céanna, agus imchéimniú agus éascú na smachtbhannaí sin a chosc;

13. á chur in iúl gur mór aici tíortha daonlathacha a bhfuil aontacht, dlúthpháirtíocht agus 
tacaíocht nach bhfacthas a leithéid riamh roimhe seo léirithe acu don Úcráin ó fhíorthús 
an chogaidh agus atá fós ag déanamh amhlaidh; á mheas gur cheart do AE, trí chomhar 
agus tacaíocht a mhéadú, na tíortha sin a thacaíonn le rúin a glacadh sna Náisiúin 
Aontaithe chun tacú leis an Úcráin a chúiteamh, agus tacaíocht a íosghrádú dóibh siúd a 
vótálann ina gcoinne nó a staonann;

14. á athdhearbhú go gcáineann sí an cinneadh a rinne an Coiste Idirnáisiúnta Oilimpeach 
(IOC) le déanaí chun ligean do lúthchleasaithe na Rúise agus na Bealarúise dul san 
iomaíocht in imeachtaí cáilíochta do Chluichí Oilimpeacha Pháras 2024 faoi bhratach 
neodrach, rud a théann in aghaidh leithlisiú beagnach iomlán na dtíortha sin agus a 
úsáidfidh an dá chóras chun críocha bolscaireachta; á iarraidh ar na Ballstáit feachtas 
brú a ghabháil de láimh chun tionchar a imirt ar IOC chun an cinneadh náireach sin do 
dhomhan idirnáisiúnta an spóirt a aisiompú; 

15. ag athdhearbhú a hiarrata ar AE agus ar a Bhallstáit leithlisiú idirnáisiúnta na Rúise a 
neartú, lena n-áirítear maidir lena ballraíocht in eagraíochtaí agus comhlachtaí 
idirnáisiúnta, agus staonadh ó aon imeachtaí foirmiúla a reáchtáil ar chríoch Chónaidhm 
na Rúise, chun leibhéal an chaidrimh taidhleoireachta le Moscó a laghdú;

16. á iarraidh ar an gCoimisiún agus ar na comhreachtóirí an córas dlí a thabhairt chun 
críche lena gceadaítear sócmhainní Rúiseacha arna gcalcadh ag AE a choigistiú agus 
lena n-úsáid chun aghaidh a thabhairt ar iarmhairtí éagsúla ionsaí na Rúise i gcoinne na 
hÚcráine, lena n-áirítear atógáil na tíre agus cúiteamh d’íospartaigh ionsaí na Rúise; á 
chur i bhfios go láidir go bhfuil sí den tuairim nach mór a bheith d’oibleagáid ar an 
Rúis, a luaithe a thiocfaidh deireadh leis an gcogadh, cúiteamh a fhorchuirtear uirthi a 
íoc chun a áirithiú go rannchuideoidh sí go suntasach le hatógáil na hÚcráine;

17. á iarraidh ar údaráis na hÚcráine a dtiomantas polaitiúil chun gníomhú ar uaillmhianta 
Eorpacha a bpobal a léiriú gan débhrí trí fheabhas suntasach a chur ar an dul chun cinn 
le hathchóirithe suntasacha chun na critéir maidir le ballraíocht AE a chomhlíonadh go 
héifeachtach a luaithe is féidir;

18. á chur i bhfios go láidir gur gá tús áite a thabhairt do phacáiste cuimsitheach téarnaimh 
AE don Úcráin, ar cheart é a bheith dírithe ar fhaoiseamh, atógáil agus téarnamh 
láithreach, meántéarmach agus fadtéarmach na tíre agus cabhrú tuilleadh le fás an 
gheilleagair a neartú a luaithe a bheidh deireadh leis an gcogadh;

19. ag treorú dá hUachtarán an rún seo a chur ar aghaidh chuig an gComhairle, chuig an 
gCoimisiún, chuig Leas-Uachtarán an Choimisiúin/Ardionadaí an Aontais do Ghnóthaí 
Eachtracha agus don Bheartas Slándála, chuig an tSeirbhís Eorpach Gníomhaíochta 
Seachtraí, chuig rialtais agus parlaimintí na mBallstát, chuig Comhairle na hEorpa, 
chuig an Eagraíocht um Shlándáil agus Comhar san Eoraip, chuig Uachtarán, Rialtas 
agus Parlaimint Chónaidhm na Rúise agus chuig Uachtarán, Rialtas agus Verkhovna 
Rada na hÚcráine.


